
61

Ah! ghe seì pû arrivæ! foscia n'è questa

Ra nœutte destinâ a ro tradimento?

Luxe ro Sô: se vimmo i pê e ra testa:

Che no vegnivo, o Landre, a ro çimento?

Perchè v'emmo sciaccaoù un pô ra cresta

Mollæ ro macco, e andæ comme ro scento?

Se re vostre proesche en sì meschiñe

Eh! voî no seì ciù Galli, ma Galliñe.

Così o raxoña, e tanto o se gh'aççende

St'Orlando furioso scciappa-legne,

Che quella gran çittæ, che lê o defende,

Ghe pâ cosa da impreize poco degne:

Così comme un capriollo, o se destende

Per batte a ro nemigo re stamegne;

E uscîo da ro pertuzo, o dixe intanto

A Soliman, chi gh'era giusto accanto.

Caro Sordan: no gh'è mêgio occaxion

De fa veì de noî doî chi è ro ciù lesto:

Lêvate ancœu dra morte l'apprenxon:

Ro nostro onô sæ a tutti manifesto:

Così o disse, e afferraoù ro so sponton,

Van tutti doî, giastemman, fan ro tresto,

Un portaoù da ra raggia, e da ra groria

L'âtro giudeo cantando ra vittoria.

Gh'arrivon a ra cheita lì uria, e buria

Che no se l'assunon manco i nemixi:

Oh feddedie! che ramadan, che furia!

A chi streppan ra laña, a chi i barbixi,

Botte de çà, e de là, tutt'ommo in furia,

Ærmi per terra, zuffi neigri e grixi:

Infin tâ ferro, e tanta rôba o gh'era,

Che ghe servin da fâçene trincera.

Quelli, che dra muraggia pretendeivan

Montâ sciù in çimma, e metteghe ra croxe,

Non solo ciù animoxi no se veivan

Ma per dabasso ghe sciortì ra voxe;

Sicchè ciantâ ra torre, e quanto aveivan

Per no fâçe sciaccâ comme re noxe,

Se n'andon; che sti doî mastin veraxi

Ghe davan bastonæ comme a ri axi.

Arraggæ comme chen sti doî mastin

Saræn capaçi a andâse a dâ con çento;

E dixan: zù dro fœugo, o çittadin,

Che vogemmo bruxâ sto bastimento.

Aççendan pronti, e læsti doî gren pin,

E van verso ra torre: tá spavento

Non fan re furie, quando sotteterra

A re añime dannæ vœuran fâ guerra.

Tancredi, chi era là con ri so bravi

Animandori tutti a ra battaggia,

O se vôze, e l'osserva ri gren travi

Ærze re sciamme fin sciù ra muraggia,

O taxe, e va de slanço i brutti scciavi

A frená tutto fœugo, e pin de raggia,

E ri attaccò con forze sì tamagne

Che chi vinçeiva batte re carcagne.

